
MAKTABGACHA TA’LIMDA 
BOLALAR ADABIYOTI 
KERAKMI?!

Dilfuza Shadiyeva
Angren universiteti o‘qituvchisi

Annotatsiya: Ushbu maqola “Maktabgacha ta’limda nutq o‘stirish metodikasi” namunaviy fan dasturi asosida tayyor-
langan bo‘lib, unda maktabgacha ta’lim tizimini rivojlantirish, maktabgacha yoshdagi bolalar nutqining ravonligini shakl-
lantirish hamda pedagog xodimlar uchun tavsiya etilgan metodik yondashuvlar va adabiyotlar tahlil qilingan. Shuningdek, 
ta’lim-tarbiya jarayonida bolalarni mustaqil fikrlashga yo‘naltirishga xizmat qiluvchi metodik tavsiyalar yoritilgan. Maqolada 
bolalar adabiyotining yosh avlod dunyoqarashi, ma’naviy-axloqiy kamoloti hamda estetik didini shakllantirishdagi o‘rni va 
ahamiyati badiiy asarlar misolida ilmiy jihatdan asoslab berilgan.

Kalit so‘zlar: maktabgacha ta’lim, bolalar adabiyoti, janr, ertak, topishmoq, bola dunyoqarashi, ma’naviy-axloqiy tarbiya, 
estetik did, nutq ravonligi.
Abstract: This article was prepared based on the model curriculum “Methods of Speech Development in Preschool 
Education”. The study examines issues related to the development of the preschool education system, the formation of 
fluent speech in preschool children, and methodological approaches and literature recommended for pedagogical staff. 
In addition, the article highlights methodological recommendations aimed at developing children’s independent thinking 
skills in the educational process. The scientific significance of children’s literature in shaping the worldview, spiritual and 
moral development, and aesthetic taste of the younger generation is substantiated through examples of literary works.

Key words: preschool education, children’s literature, genre, fairy tale, riddle, child worldview, spiritual and moral edu-
cation, aesthetic taste, fluent speech.
Аннотация: Данная статья подготовлена на основе типовой учебной программы “Методика развития речи в 
дошкольном образовании”. В статье рассматриваются вопросы развития системы дошкольного образования, 
формирования связной речи у детей дошкольного возраста, а также анализируются методические подходы и 
литература, рекомендованные педагогическим работникам. Особое внимание уделено методическим рекоменда-
циям, направленным на развитие самостоятельного мышления детей в процессе обучения и воспитания. Также 
в статье научно обоснована роль детской литературы в формировании мировоззрения, духовно-нравственного 
развития и эстетического вкуса подрастающего поколения на примере художественных произведений.

Ключевые слова: дошкольное образование, детская литература, жанр, сказка, загадка, мировоззрение ребёнка, 
духовно-нравственное воспитание, эстетический вкус, связная речь.

KIRISH
Maktabgacha ta’lim tizimida ma’naviy yetuk va intellektual salohiyatga ega shaxsni tarbiyalash ustuvor 

vazifalardan biridir. Shu bois, ushbu sohada faoliyat yuritayotgan tarbiyachi va pedagog kadrlar doimiy ravishda 
o‘z ustida ishlashi, innovatsion yondashuvlarni izlab topishi hamda ularni amaliyotga joriy etishi zarur. Bugungi 
faol pedagoglar maktabgacha ta’lim tashkilotlarida ilg‘or va zamonaviy g‘oyalar asosida ish olib borish muhim 
ahamiyat kasb etishini allaqachon isbotlab bo‘lishgan. Chunki maktabgacha ta’lim sohasi uzluksiz ta’lim 
tizimining dastlabki bosqichi bo‘lib, u butun ta’lim-tarbiya jarayonining poydevorini tashkil etadi.

Maktabgacha ta’lim-tarbiya jarayonida bolalarni mustaqil fikrlashga yo‘naltirish muhim ahamiyat kasb 
etadi. Bolalar adabiyoti esa yosh avlodning dunyoqarashi, ma’naviy-axloqiy kamoloti va estetik didini shakl
lantirishga xizmat qiluvchi badiiy asarlar tizimidir. Bunda har bir bolaga individual yondashuvni ta’minlash, uning 
fikr va mulohazalarini tinglash, ma’naviy-axloqiy jihatdan tarbiyalash hamda qiziqish va ehtiyojlariga mos tarzda 
ta’lim berish muhim deb hisoblaymiz. Bolalar adabiyoti bolalarning tafakkuri, hissiy olami va qiziqishlariga 
mos ravishda yaratilgani sababli, ularning ruhiy dunyosiga bevosita ta’sir ko‘rsatadi hamda mustaqil tafakkur 
elementlarini shakllantirishda asosiy manbalardan biri hisoblanadi.

Masalan, “Zumrad va Qimmat”, “Boy va g‘arib”, “Uch og‘a-ini botirlar” kabi xalq ertaklarida ezgulikning 
yovuzlik ustidan g‘alaba qilishi bolalarning axloqiy tarbiyasini mustahkamlaydi.

Sevimli adibimiz Xudoyberdi To‘xtaboyevning: “Birovning bolasini birovning otasi tarbiyalamasin”, – degan 
fikri mavjud. Adib o‘z fikrida ayrim o‘zbek bolalarining ko‘proq Yevropa adabiyoti namunalarini o‘qib ulg‘ayayot-
gani va milliy bolalar adabiyotiga yetarlicha e’tibor qaratilmayotganidan kuyunib so‘z yuritadi. Albatta, bu 
masalaga bir tomonlama yondashib bo‘lmaydi. Chunki o‘zbek bolalar adabiyoti ham jahon bolalar adabiyotining 
ilg‘or an’analari ta’sirida rivojlangan.

MAVZUGA OID ADABIYOTLAR SHARHI
Jahon bolalar adabiyotining nodir namunalari o‘zbek tiliga tarjima qilingan. Jumladan, Gulliverning sayo

hatlari, Robinzon Kruzo, So‘na kabi asarlar o‘zbek bolalarining ham sevimli kitoblariga aylangan. Aka-uka 
Grimm birodarlar, Charles Perrault, Aleksandr Pushkin hamda Lev Tolstoy asarlari va ertaklarini tinglab, ularning 
animatsion filmlarini tomosha qilib ulg‘aygan avlod ham kam emas.

Rang-barang, yaltiroq muqovali rasmli kitoblar kimga yoqmagan? Haqiqatan ham, “Zumrad”dan oldin 
“Qizil shapkacha”ni, “Ur to‘qmoq”dan oldin “Bo‘g‘irsoq”ni, “Laylakvoy”dan oldin “Oltin baliqcha”ni taniganimiz 
sir emas.

Bola dunyoga kelganida uning ko‘zlari beg‘ubor, qalbi esa oppoq varaq singari bo‘ladi. U hali bu dunyoning 
yaxshilik va yomonlik tomonlarini anglab yetmaydi. Ammo aynan shu sof qalbga ilk bor ezgulik urug‘ini qadovchi, 
mehr va orzular nishini unib chiqishiga turtki beruvchi sehrli kuch – bolalar adabiyotidir.

Ma’lumki, maktabgacha ta’lim muassasalarida bir nechta metodik yo‘nalishlar asosida ta’lim beriladi. 
Ular orasida “Nutq o‘stirish mashg‘ulotlari” alohida o‘rin tutadi. Chunki ushbu mashg‘ulotlar bolalarning lug‘at 
boyligini oshirish bilan bir qatorda, ularning muloqot qobiliyatini rivojlantiradi, tafakkur jarayonlarini faollashtiradi 
hamda umumiy intellektual rivojlanishiga xizmat qiladi.

Bolalar adabiyoti esa murg‘ak qalb egalari dunyosiga yo‘l ochadigan sehrli kalitdir. Inson hayotining eng 
go‘zal va eng sof davri – bolalikdir. Aynan shu davrda bola atrofdagi hayotni, yaxshilik va yomonlikni, do‘stlik va 
razillikni, mehr va qahrni, rostgo‘ylik va riyokorlikni anglay boshlaydi. Bu jarayonda ustoz va murabbiylar uchun 
bolalar adabiyoti namunalari muhim tarbiyaviy vosita bo‘lib xizmat qiladi. Aynan bolalar adabiyoti orqali bola 
yaxshilik bilan yomonlikni, rost bilan yolg‘onni farqlashni, go‘zallikni his etishni, mehnatsevarlikni, hozirjavob-
likni hamda tezkor xulosa chiqarishni o‘rgana boshlaydi.

TADQIQOT METODOLOGIYASI
Mazkur tadqiqotni amalga oshirish jarayonida ilmiy bilishning qiyosiy-tahliliy, pedagogik kuzatuv, tavsifiy 

hamda kontent-tahlil metodlaridan foydalanildi. Tadqiqot davomida maktabgacha ta’lim tizimida bolalar adabi-
yotining o‘rni va ahamiyatiga oid ilmiy manbalar, metodik qo‘llanmalar, xalq og‘zaki ijodi namunalari hamda 
o‘zbek va jahon bolalar adabiyoti vakillarining asarlari o‘rganildi. Shuningdek, bolalar nutqini rivojlantirishda 
ertak, hikoya, maqol, topishmoq va she’rlarning tarbiyaviy hamda pedagogik imkoniyatlari tahlil qilindi.

Tadqiqotda maktabgacha yoshdagi bolalarning yosh va psixologik xususiyatlarini inobatga olgan holda, 
bolalar adabiyotining ularning nutqi ravonligi, mustaqil fikrlashi, ma’naviy-axloqiy tarbiyasi va estetik didini 
shakllantirishdagi ta’siri ilmiy jihatdan asoslab berildi. Shuningdek, tadqiqot natijalarini umumlashtirishda tizimli 
yondashuv asosida xulosa va amaliy tavsiyalar ishlab chiqildi.

TAHLIL VA NATIJALAR
Bolalar adabiyoti – axloqiy va ma’naviy tarbiya vositasidir. Yaxshi asar bolani mehribon, sabrli va adolatli 

bo‘lishga chorlaydi. Ertak va hikoyalardagi ijobiy qahramonlar orqali bola ezgulik sari intiladi, yomon ishlardan 
esa tiyilishni o‘rganadi. Har bir kitob bolaning qalbiga nur ulashib, uni go‘zallikka oshno etadi. Bolalar uchun 
yozilgan asarlar bola tarbiyasida muhim o‘rin tutib, ota-ona hamda murabbiylar uchun o‘ziga xos tayyor 
tarbiyaviy qo‘llanma vazifasini bajaradi. Shu bois, biz pedagoglar bolani yoshligidanoq adabiyot bilan oshno 
etishimiz zarur. Zero, bolalar adabiyoti milliy qadriyatlarimizni avloddan avlodga yetkazuvchi muhim ma’naviy 
vositalardan biridir.

Folklorning ayrim janrlari bilan tarbiyachilar va boshlang‘ich sinf o‘qituvchilari bolalarni ilk ta’lim davridayoq 
tanishtirishlari, ularga parchalar o‘qib berish orqali voqea-hodisalar hamda obrazlarni tushuntirishlari muhim 
ahamiyat kasb etadi. Bu jarayon bolalarda dastlabki adabiy tushunchalarning shakllanishiga xizmat qiladi. Xalq 
og‘zaki ijodining ertak, topishmoq, tez aytish, maqol, qo‘shiq va doston kabi janrlari xalq donoligining bebaho 
namunasi ekanligini bola ongiga singdiradi. Chunki bola aynan shu janrlar orqali o‘z xalqining o‘tmishi, madani-
yati va qadimiy urf-odatlari bilan tanishadi. Natijada unda vatanparvarlik, milliy g‘urur va insoniylik tuyg‘ulari 
mustahkamlanadi.

Bolalar adabiyoti har bir bolaning tafakkuri va tasavvurini kengaytiradi hamda boyitadi. Ertak, she’r, hikoya 
yoki turli mavzularda yaratilgan dostonlar orqali bola turli voqealar, qahramonlar, hayvonot va tabiat olami bilan 
yaqindan tanishadi. O‘zbek kitobxonlariga yaxshi tanish bo‘lgan “Zumrad va Qimmat” ertagida mehnatsevarlik, 
halollik va sabr-toqat orqali yomonlik ustidan g‘alaba qozonish g‘oyalari ilgari suriladi. “Bo‘rining tabib bo‘lgan-
ligi” ertagida esa bola tafakkuri hayvonot dunyosi bilan uyg‘unlashtiriladi. Alpomish dostonida esa mardlik, 
vatanparvarlik, do‘stlik va mehr-muhabbat kabi fazilatlar ulug‘lanadi.

Bolalar adabiyoti bolaning nutqi va fikrlash qobiliyatini rivojlantirishda ham muhim o‘rin tutadi. Mashg‘ulot-
larda yoki uy sharoitida she’r yodlagan, hikoya tinglagan bola so‘z boyligini oshiradi, ifodali, aniq va ravon nutq 
so‘zlashni o‘rganadi. Bu esa uning kelajakda o‘z fikrini erkin bayon eta oladigan, bilimli va barkamol shaxs bo‘lib 
shakllanishiga xizmat qiladi. Umuman olganda, adabiyot orqali bolalarda ona tiliga muhabbat hissi shakllanadi, 
badiiy asarni ongli ravishda tushunish ko‘nikmasi rivojlanadi, asar g‘oyasini chuqur idrok etishga zamin yarati-
ladi hamda bola nutqining sofligi oshadi.

Quvonarli jihatlardan biri shundaki, o‘zbek bolalar adabiyotida, ayniqsa, adabiy ertak janri sezilarli dara-
jada rivojlandi. Dastlab, Hamid Olimjonning “Oygul va Baxtiyor”, “Semurg‘ yoki Parizod va Bunyod”, Mirte-
mirning “Ajdar”, Shukur Sa’dullaning “Uch ayiq”, “Ayyor chumchuq”, Zafar Diyorning “Yangi ertak”, “Toshxon 
bilan Moshxon”, “Tulkining hiylasi”, Sulton Jo‘raning “Zangor gilam” va “Qaldirg‘och” kabi adabiy ertaklari xalq 
og‘zaki ijodi an’analari asosida yaratilgan puxta badiiy asarlar sifatida e’tirof etildi.

XX asr o‘rtalariga kelib o‘zbek bolalar adabiyoti yanada rivojlandi. Bolalar yozuvchilari safi Nosir Fozilov, 
Xudoyberdi To‘xtaboyev, Tolib Yo‘ldosh, Farhod Musajonov, Latif Mahmudov kabi ijodkorlar hisobiga kengaydi. 
Shuningdek, Shuhrat, Mirzakalon Ismoiliy hamda Mirkarim Osim singari yirik adiblar ham bolalar uchun asarlar 
yaratdilar.

Quddus Muhammadiyning Tabiat alifbosi asari esa yosh kitobxonlarni ona tabiatga, hayvonot va o‘simliklar 
dunyosiga mehr-muhabbat ruhida tarbiyalovchi, quvnoq ruh bilan sug‘orilgan yuksak badiiy namunaga aylandi.

Har bir davrning ijtimoiy muhiti adabiy jarayonga o‘z ta’sirini ko‘rsatadi. Dastlab bolalar adabiyotida ma’ri-
fatparvarlik g‘oyalari yetakchilik qilgan bo‘lsa, keyinchalik realistik adabiyot tamoyillari ustuvor ahamiyat kasb 
etdi. O‘tgan asr o‘rtalariga kelib esa bolalar adabiyotida sarguzasht va fantastik adabiyot elementlari kuchaydi.

O‘zbek bolalar adabiyoti taraqqiyotida mustaqillik arafasi muhim yangilanish davri bo‘ldi. Istiqlol sharo-
fati bilan milliy, madaniy, adabiy va diniy qadriyatlarning tiklanishi bolalar adabiyoti namoyandalari ijodiga 
ham sezilarli ta’sir ko‘rsatdi. Ularning asarlarida haqiqiy o‘zbek qiyofasi tasviri yetakchi o‘rin egallay boshladi. 
Husan Imomberdiyev, Anvar Obidjon Ko‘chimov, Kibriyo Turdiyeva, Dilshod Rajab, Odil To‘xtash kabi ijodkorlar 
sermahsul asarlari bilan bolalar adabiyotiga munosib hissa qo‘shdilar.

Bolalar adabiyotining o‘ziga xos jihatlari, avvalo, qahramonlar tasvirida yanada yorqinroq namoyon bo‘ladi. 
Bu davrda o‘zbek bolasi o‘z millati va ajdodlari bilan faxrlanish, ularga munosib bo‘lish ruhida tarbiyalovchi, tom 
ma’nodagi vatanparvarlik g‘oyalarini targ‘ib qiluvchi asarlarni o‘qish imkoniyatiga ega bo‘ldi.

Bolalar adabiyoti kattalar adabiyotidan farqli ravishda o‘ziga xos til, uslub, mazmun va psixologik 
yondashuvga ega. Asarlarda qahramonlarning xatti-harakatlari bolalar hayotiga yaqin, ularning hayotiy tajriba
siga mos tarzda tasvirlanadi. Masalan, Xudoyberdi To‘xtaboyevning Sariq devni minib asarida bolalarning orzu-
lari, soddaligi va hayotga bo‘lgan ishonchi qiziqarli sarguzashtlar orqali ochib berilgan. Ushbu asar bolalarni 
nafaqat quvontiradi, balki ularda jasurlik, sadoqat va mehnatsevarlik kabi fazilatlarni ham shakllantiradi.

O‘zbekiston Respublikasida bolalar adabiyotini rivojlantirishga qaratilgan davlat siyosati keng ko‘lamda 
amalga oshirilmoqda. Jumladan, Shavkat Mirziyoyevning 2019-yil 19-martdagi PQ–4235-sonli “Yoshlar 
ma’naviyatini yuksaltirish va ularning bo‘sh vaqtini mazmunli tashkil etish to‘g‘risida”gi qarori1 hamda “O‘zbe
kiston Respublikasi xalq ta’limi tizimini 2030-yilgacha rivojlantirish konsepsiyasi to‘g‘risida”gi PF–5712-son 
Farmonida2 yoshlarning kitobxonlik madaniyatini yuksaltirish, bolalar adabiyoti nashrlarini kengaytirish va ularni 
ta’lim muassasalari kutubxonalariga yetkazish bo‘yicha aniq vazifalar belgilab berilgan.

Shuningdek, O‘zbekiston – 2030 strategiyasida ham bolalar uchun milliy g‘oyalar, vatanparvarlik va 
ma’naviy barkamollikni targ‘ib etuvchi asarlar yaratish masalasi alohida qayd etilgan. Mazkur islohotlar nati-
jasida “Kitobxon bolalar” respublika tanlovi, “Eng yaxshi bolalar yozuvchisi” mukofoti hamda “Bolalar uchun eng 
yaxshi asar” loyihalari yo‘lga qo‘yilib, yangi ijodkorlarning shakllanishiga keng imkoniyat yaratildi.

Bolalar adabiyotining ildizlari xalq og‘zaki ijodiga borib taqaladi. Xalq ertaklari, dostonlar, maqollar va 
topishmoqlar bolalarning dastlabki ma’naviy tarbiya vositasi sifatida muhim ahamiyat kasb etadi.

Bugungi kunda bolalar adabiyotiga bo‘lgan e’tibor davlat siyosatining ustuvor yo‘nalishlaridan biri hisobla-
nadi. 2022-yil 21-yanvardagi “Yangi O‘zbekiston yoshlari” dasturi doirasida yoshlar uchun yaratilayotgan 
madaniy va adabiy muhitni kengaytirish, bolalar yozuvchilari ijodini qo‘llab-quvvatlash bo‘yicha muhim 

1	 Oʻzbekiston Respublikasi Prezidentining qarori, 07.03.2019 yildagi PQ-4235-son https://www.lex.uz/uz/docs/-4230944 
2	 Oʻzbekiston Respublikasi Prezidentining Farmoni, 29.04.2019 yildagi PF-5712-son https://lex.uz/ru/docs/-4312785 

tashabbuslar ilgari surildi. O‘zbekiston Yozuvchilar uyushmasi huzurida faoliyat yuritayotgan “Bolalar adabi-
yoti kengashi” esa ushbu jarayonni muvofiqlashtirib, bolalar uchun sifatli va milliy ruhdagi asarlar yaratilishini 
rag‘batlantirib kelmoqda.

XULOSA VA TAKLIFLAR
Xulosa qilib aytganda, bolalar adabiyoti – bu shunchaki kitoblar majmui emas, balki ezgulik, donolik va 

orzular maktabidir. U bolani nafaqat o‘qishga o‘rgatadi, balki hayotni sevishga, mehnat qilishga va insonlarga 
yaxshilik qilishga undaydi. Bolalar adabiyoti ta’sirida ulg‘aygan bola qalbi nurli, fikri keng va vatanini sevuvchi 
inson bo‘lib voyaga yetadi. Shu sababli har bir oilada kitobga mehr uyg‘otish, har bir pedagog esa bolalar adabi-
yotiga alohida e’tibor bilan yondashishi zarur. Chunki kitob bilan ulg‘aygan avlod – nur bilan ulg‘aygan avloddir.

Shuningdek, maktabgacha ta’lim tashkilotlarida bolalar adabiyotidan samarali foydalanish, milliy ertak va 
hikoyalarni ta’lim jarayoniga keng joriy etish hamda bolalarda kitobxonlik madaniyatini shakllantirish bugungi 
kunning muhim vazifalaridan biridir. Ayniqsa, tarbiyachilar va ota-onalarning hamkorlikda bolalarni badiiy adabi-
yotga qiziqtirishi, ularning mustaqil fikrlashi, nutq ravonligi va ijodiy tafakkurini rivojlantirishga xizmat qiladi. Shu 
bois, bolalar adabiyotini targ‘ib etishga qaratilgan metodik tavsiyalarni amaliyotga keng tatbiq etish maqsadga 
muvofiq hisoblanadi.

Foydalanilgan adabiyotlar ro‘yxati:
1.	 Babayeva D.R., Najmiddinova G.O. Bolalar nutqini o‘stirish. – T.: “Ilm Ziyo Zakovat”, 2020. 
2.	 Jumaboyev M. Bolalar adabiyoti va folklor. – T., 2006. 
3.	 Safarov O. O‘zbek xalq og‘zaki ijodi. – T.: “Musiqa” nashriyoti, 2010. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

